Skyfie 1

1 Kon 19:1-4 (5-7) 8-15a

Agab het vir Isebel vertel wat Elia alles gedoen het, ook dat hy al die profete om die lewe gebring het.  2 Toe het Isebel 'n boodskapper na Elia toe gestuur om vir hom te sê: Mag die gode my om die lewe bring as ek nie môre teen hierdie tyd met jou gemaak het soos jy met die profete nie.  3 Elia het bang geword en ter wille van sy lewe gevlug. Toe hy by Berseba in Juda kom, het hy sy slaaf daar agtergelaat. 4 Hy self het egter 'n dagreis ver die woestyn in gegaan. Daar het hy onder 'n besembos gaan sit en gewens hy gaan dood. Hy het gesê: Nou is dit genoeg, Here! Neem my lewe, want ek is niks beter as my  voorvaders nie.  5  Toe gaan hy lê en hy het daar onder die besembos aan die slaap geraak. Toe hy hom weer kom kry, skud 'n engel aan hom en sê: Word wakker! Eet!  6  Toe hy opkyk, sien hy by sy kop roosterkoek wat op warm klippe gebak is, en 'n kruik water. Hy het geëet en gedrink en weer gaan lê.  7  Die engel het 'n tweede keer aan hom geskud en gesê: Word wakker! Eet! Anders sal die pad vir jou te lank word.  8 Toe staan hy op en hy eet, en deur die krag van die kos kon hy veertig dae en veertig nagte lank loop tot by Horeb, die berg van God.  9  Hy het in 'n grot ingegaan en die nag daar deurgebring. Toe het die woord van die Here tot hom gekom en vir hom gesê: Wat maak jy hier, Elia?  10  Hy antwoord toe: Ek het my met hart en siel gewy aan u saak, Here, Almagtige God. Die Israeliete het die verbond met U verbreek. Hulle het u altare afgebreek en u profete doodgemaak. Net ek alleen het oorgebly, en hulle soek my om my ook om die lewe te bring.  11  Maar die Here sê vir hom: Kom uit, en gaan staan op die berg voor My, die Here, Ek wil verbygaan. 

Skielik was daar 'n baie sterk wind wat die berg stukkend geruk en die rotse gebreek het voor die Here. Maar in die wind was die Here nie. Na die wind was daar 'n aardbewing. Maar in die aardbewing was die Here nie.  12  Na die aardbewing was daar 'n vuur. Maar in die vuur was die Here nie. En na die vuur was daar 'n fluistering in die windstilte.  13  Toe Elia dit hoor, het hy sy gesig met sy mantel toegemaak en by die bek van die grot   gaan staan. Toe hoor hy 'n stem wat vir hom sê: Wat maak jy hier, Elia?  14  Hy het geantwoord: Ek het my met hart en siel gewy aan u saak, Here, Almagtige God. Die Israeliete het die verbond met U verbreek. Hulle het u altare afgebreek en u profete doodgemaak. Net ek het oorgebly, en hulle soek my om my ook om die lewe te bring.  15  Maar die Here sê vir hom: Draai in jou spore om na die Damaskuswoestyn toe, en as jy daar aangekom het, moet jy vir Gasael salf tot koning van Aram.  

Skyfie 2
1. Ingenooi deur God

Ons raak bewus van ons diepste behoeftes, vrae en vrese en gee ons oor aan God

Skyfie 3
Soms fluister God

Speel musiek deur die luidsprekers van die kerk of deur ’n skootrekenaar, sodat die klank ‘distort’, omdat dit te hard gestel is.  Speel dan dieselfde musiek sagter, sodat dit reg klink.   Sê dan:

God nooi ons vandag in Sy stilte in, want soms praat Hy met ons in ’n fluisterstem.  Somtyds hoor ons beter as iets sagter vir ons gesê word.  

Skyfie 4
Sing liedere waarmee die gemeente stil kan word en liedere waarin ons God vra om krag.[1] ’n Lied soos:


[1] Alle Flam-liedere is beskikbaar by www.flam.co.za 
Flam 6  Heer Jesus, my Redder

Musiek:
Darlene Zschech

Teks:
Shout to the Lord  -  Afr teks:  © Jacques Louw, 2005

Teks & musiek:
© Hillsongs Australia / Unisong Music Publishers

1. Heer Jesus, my Redder,

Heer, daar is niemand soos U.

Laat elke dag, als wat ek doen,

volwees van U liefde, Heer.

2. My skuilplek, my trooster,

veilige vesting van krag.

Met hart en stem, als wat ek het,

bring ek aan U ewig eer.

Refrein:  

Kom laat ons juig, kom ons sing voor die Here.

Sing van Sy mag, van Sy grootheid en krag.

Berge buig neer en die see ruis saam

by die aanhoor van sy Naam.

Ek wil U prys, want U is my Skepper.

Ek wil U loof en my lewe lank eer.

Niks vergelyk met u liefde 

en sorg vir my.

Skyfie 5
2. Ingaan in God se tyd

Ons betree God se wêreld en gaan in God se vrede in

Skyfie 6

Familie-oomblik
God gebruik gebed om baie van Sy werk hier op aarde te verrig.  Hy het Sy volk geroep om deel van Sy werk te wees deur middel van hul gebede.  Wanneer ons bid, stel ons onsself instaat om deel uit te maak van Sy werk, ons nooi Hom in ons lewe in om ons deel van Sy werk te maak.

Ek het iets vreemd hier by my vandag.  Wie kan raai wat dit is?  Wys vir die kinders die modem van ‘n rekenaar.  Weet julle wat ’n modem is?   Dit is ’n komponent waarmee ons ’n rekenaar aan die telefoonlyn koppel sodat ons daarmee boodskappe kan stuur en ontvang.  Dit kan jou rekenaar verbind aan ander rekenaars, reg oor die wêreld.  

Ek kan boodskappe stuur aan ander kerke aan die ander kant van die wêreld, aan vriende wat deesdae in Engeland woon, ek kan die varsste nuus kry.  Ek kan selfs inkopies doen met behulp van die modem.  

Gebed is God se modem.  God werk deur gebede.  Stilte, om stil te word voor die Here, gee aan die Here geleentheid om met ons te kommunikeer.
Skyfie 7
3. Luister na God se Woord

Ons luister dieper na die Woord en ontmoet God
Skyfie 8
"Wat maak jy hier, Elia?"
Inleiding
Om na die hoogtepunt van 1 Kon 18 vir Elia gebroke en aan die vlug te vind, is ’n skokkende ontdekking.  Elia beleef sy lewe as sinloos en pleit selfs dat die Here sy lewe eerder moet neem.  Die noodkreet klink soos dié van Moses (Num 11:15), Job (Job 7:15–16) en Jona (Jona 4:3 en 8).  Die man is depro verby.  Daarom is die vraag wat die Here aan hom vra ook die een wat ons wil vra: "Wat maak jy hier (vers 9 en 13)?"  Dis asof selfs die Here dit amper nie kan verstaan nie en wil sê: "Elia jy het tog My naam.  Jy het my krag ervaar en in My naam wonders gedoen.  Wat maak jy hier?"
 

Wat het aanleiding gegee tot Elia se krisis?
 

1. Hy was fisies afgetakel.  Elia was tot die dood toe moeg. (Let op die dubbele opdrag om te eet en wakker te word in vers 5 en 7).

 

2. Elia beleef homself as alleen. (Selfs sy slaaf laat hy agter.  Dis asof hy sy amp bedank het).  Hy maak ook die foutiewe afleiding dat hy alleen oorgebly het (vers 10 en 14).

 

3. Vrees.  Elia besef waarskynlik dat as Isebel se boodskapper hom kan opspoor, kan haar soldate dit ook doen.  Sy was Agab se vrou - ’n Baäl aanbidder - en die werklike mag agter die kroon.  

 

4. Die Antiklimaks na Hoofstuk 18.  Hy was nou skielik sonder ’n taak en in plaas van applous, ervaar hy boonop eerder vervolging.

 

5. Ontnugter oor homself: Luister na vers 4 - Ek is niks beter as my voorvaders nie.  Elia het moontlik by homself gedink, “hulle het dalk afgedwaal, maar ek ... nooit.”

 
6. Teleurstelling in sy geloofsgenote: Hoor vir Elia in vers 10 - “Ek het my met hart en siel gewy aan U saak, Here, Almagtige God. Die Israeliete het die verbond met U verbreek. Hulle het U altare afgebreek en U profete doodgemaak. Net ek alleen het oorgebly, en hulle soek my om my ook om die lewe te bring.”

 
Waaruit bestaan sy herstel?
 

1.Ten diepste vlug hy na God toe.  Elia is na Horeb (ook Sinai genoem) om die Here te gaan raadpleeg, want dit was die plek waar God vir Moses ontmoet het.  Verskeie elemente van die verhaal herinner ’n mens aan Moses se ervarings met die Here.  So word Elia eintlik as ’n tweede Moses uitgebeeld. 

 

2. God kom hom daar opsoek en versorg: Geestelik sowel as fisies (vers 5 en 7).

 

3. God vra verantwoording van hom: "wat maak jy hier""  (Vers 9 en 13). ’n Gelowige is tog op aktiewe diens.

 

4. Hy word bemoedig deur ’n verskyning van God self (anders as op Karmel waar dit met krag en mag geskied het, is dit by Horeb in stilte).  Let op: daar is drie hewige natuurverskynsels (die baie sterk wind of in die aardbewing of in die vuur nie) waarin die Here nie verskyn nie. Hy kom eerder saggies, soos in die tuin van Eden (Gen 3:8) in ’n  fluistering in die windstilte.
 

5. Hy kry nuwe opdragte - voltooi die revolusie (salf twee konings: Gasael tot koning van Aram en Jehu tot die nuwe koning van Israel en maak Elisa tot profeet).  Maak Agab en Isebel met ander woorde nóg meer die josie in vir jou!  Die salwing van Gasael wys op God se universele heerskappy.

 

6. Ontvang ’n korreksie op sy opvatting dat hy alleen is.  Die waarheid is eerder dat alhoewel Isebel die profete van die Here laat doodmaak het, Obadja ’n honderd profete gered en onderhou het (18:4)!  Elia staan dus nie werklik alleen nie. 

Dis egter nie maklik om ’n geknakte gees te genees nie.
God werk 40 dae met hom (vers 8).  Selfs nie eens God se verskyning maak alles oombliklik weer reg nie!  

 

Tog verander dinge...
 

1. God se opdrag verander egter sake – Hy kry ’n opvolger.  Wanneer hy Elisa op pad teëkom, besig om te ploeg, gooi Elia sy mantel oor hom.  Elisa het sy roeping dadelik verstaan en gehoorsaam nadat hy almal gaan groet het.  Let op hoedat hy sy beeste slag en met hulle toerusting braai (vers 21)!  Vir Elisa was daar geen omdraai meer gewees nie.  Hy was nie ’n man wat dinge halfhartig gedoen het nie.

 
2. Later is Elia na Agab se paleis om vreesloos God se oordeel aan te kondig.  Agab besef dit en vra: het jy my gekry?  1 Kon 21:20 - Elia het geantwoord: “Ek het jou gekry. Die Here sê vir jou: ‘Omdat jy jou daaraan oorgegee het om te doen wat verkeerd is in My oë, 21gaan Ek ’n ramp oor jou bring en jou vernietig. Ek gaan al die manlikes in Agab se geslag sonder enige uitsondering uit Israel uitroei. 22Omdat jy My uitgetart het en omdat jy Israel laat sondig het, sal Ek met jou huis maak soos met die huis van Jerobeam seun van Nebat en soos met die huis van Baesa seun van Agija.’  23“En oor Isebel het die Here gesê: Die honde sal Isebel opvreet by die voorste muur van Jisreël. 24Wie uit Agab se familie in die stad sterf, die honde sal hom opvreet, en wie in die oop veld sterf, die roofvoëls sal hom vreet.” 
Skyfie 9
4. Luister na mekaar

God maak ons ’n luisterende gemeenskap en praat ook deur ander mense met ons
Skyfie 10
5. Luister na ander en die tye

Ons stel onsself oop om God van onverwagse kante af te hoor
Skyfie 11
6. Luister weer na God se Woord

Ons fokus op die Gees se beweging in ons hart en gedagtes

Skyfie 12

Elia se bedankingsbrief

Benodighede:  ’n Brief in ’n koevert 

Ek sien hom moedeloos onder die besembos sit - hy is uitgebrand – “burnout” slagoffer!  Hy het alles vir die Here gegee, maar kyk wat is die gevolge - hulle wil hom doodmaak. Hy het nou genoeg gehad...

’n Man wat kan glo dat ’n wolkie so groot soos ’n man se hand die einde van ’n 3 jaar lange droogte sal wees, ’n man wat vir mense kan sê om gou te maak, anders oorval die reën hulle oppad huis toe en daarná gaan bid hy eers dat dit moet reën. En daarteenoor ’n man wat ons nou sien lê in die woestyn onder ’n besembos en wat boonop sy ontslag vra van dieselfde God wat hy onlangs nog so vertrou het! ’n Man wat 450 profete van Baal en 400 profete van die godin Asjera man alleen teengestaan het op die berg Karmel, word bang, moedeloos en wil handdoek ingooi toe hy die boodskap kry van koningin Isabel: “Môre is jy ’n lyk!”

As ek vir hom daar onder daardie besembos sien lê, dan sien ek ’n brief in sy hand. Ek is nuuskierig om te lees wat daarin staan. Hy maak dit oop en lees weer net om seker te maak dis die regte woordkeuses.
( Maak brief oop)

 Aan God

Hiermee dien ek my bedankingsbrief as profeet in... ek het genoeg gehad. Ek het my alles gegee vir U en U saak - nou soek hulle my bloed. Ek is klaar! Ek is gedaan! Ek kan nie meer die druk hanteer nie. Ek staan alleen. Buitendien is ek niks beter as my voorvaders nie. Ek is klaar.

 Elia.

Hoe reageer God op Elia (en ons) bedanking? Die Here dink nie veel van bedankingsbriewe nie (neem die brief in jou hand).  Hy skeur dit op (skeur dit).  Hy doen iets aan dit wat agter die bedanking sit, Hy gee brood en water!  “Word wakker en eet!  Daar is nog werk om te doen!  Neem die brood waarvoor jy nie gewerk het nie en die water wat jy nie verdien het nie. Ek sal jou versterk. Elia, hier is tekens dat Ek vir jou sal sorg. Hier is tekens wat vir jou sê Ek is in beheer! Jy werk vir My!”

Toe staan Elia op en stap 450km na die berg Horeb toe, want daar moet hy leer om met God se oë na die wêreld te kyk en nie met sý (ons) oë nie! 
Skyfie 13

’n Fluistering in die windstilte

Nou wil die Here vir Elia ’n verdere les leer. Hy lei hom na  die berg Horeb - daar beleef hy ’n skouspelagtige ding – byna soos uit ’n Hollywood rampfliek- ’n baie sterk wind, aardbewing en ’n vuur - maar geen God nie - nie dat God nie deur sulke dinge kan praat nie, maar nie hierdie keer nie - nee, hierdie keer is dit die daaglikse manier hoe Hy met mense praat - daar was ’n fluistering in die windstilte ( vs 12). Toe weet Elia dis God!

Skyfie 14
Thomas Green sê hieroor:  “God speaks in silences and only they who are quiet at heart can hear what God says.”
Skyfie 15

Soren Kierkegaard het gesê: “Gebed is nie om te praat nie, maar om te luister.”
Skyfie 16

Die roosterkoek en die water het Elia se raserige hart stilgemaak - wyn en brood doen dit ook aan ons.

God praat in die stilte, in die gewone van elke dag...
Skyfie 17

En ek het net geweet dit was God…
Marina Wiederkehr het dit so raak beskryf in haar gedig “Harvest of God” (Tree full of Angels, Harper Collins, 1988):

 

Dit was net ’n ligte wind

Baie rustig, nes ’n briesie

Dit het ’n haar oor my voorkop gewaai

En ek het geweet dit was God.

 

Ek is wakker gemaak deur ’n klein straaltjie lig

Dit het deur die gordyn geglip, op my gesig

Dit het my laat opstaan, met gordyne oopgetrek

Het die oggend saggies in my kamer ingehuppel

Ek het geweet dit was God.

 

Midde-in my eensaamheid het die foon gelui

’n Stem wat ek goed ken, sê:

“Hallo, ek’s lief vir jou.”

Liefde het deur my siel gevloei

Ek het geweet dit was God.

 

Reën het saggies op die dorstige grond geval

Op ’n aarde wat bedelend daarvoor wag

Deur die heilige druppels het ek geloop,

Vreesloos sonder ’n sambreel

Ek het geweet dit was God.

 

Dit was net ’n bietjie bitterheid het ek gedink

Maar dit wou nie my hart verlaat nie

Dit het om my siel vir lank gehang

totdat ’n storm my diepste wese geruk

en al my bitterheid weggewaai het

Ek het geweet dit was God.

 

Dit was net ’n akkerboom

Oortrek met rooi herfsblare

Maar in die oggendlig

Was dit gevul met hemel

Ek het oopmond verwonderd gestaan

Ek het geweet dit was God.

 

Ek het my Bybel oopgemaak

In stilte bekende woorde gelees

In die bladsye hoor ek ’n geluid, ’n fluistering

Ek het geweet dit was God.

 

O Here God, het ek uitgeroep

Ek het U lief

U wil nie vir my wegkruip nie

Tussen die krake van elke dag

Vind ek U wagtend, om deur my aanbid en bewonder te word

U glip in my lewe soos nag en dag, soos sterre en sonskyn

Ek weet dat U God is!
Skyfie 18
7. Fokus op wat God nou doen

Ons fokus op wat God nou doen en waarheen God ons lewe rig

Skyfie 19
8. Antwoord met jou lewe

Ons besluit op ’n gepaste reaksie op wat God gegee/ gedoen/ gesê het

Skyfie 20

Let go and let God...

Laastens, miskien probeer ons te hard... ‘let go, let God’ 

Dit was ’n pragtige herfs oggend, toe David by die ontbyttafel sit en dink:  “Ek het deesdae soveel probleme.  Probleme by die huis, probleme by die werk.  Ek moet tyd maak om daaroor te bid.”

Maar skielik raak hy bewus van iemand se teenwoordigheid agter hom.  Hy draai om en roep verbaas uit:  “Jesus?  Wat maak U hier?”  David kan dit nie glo nie, want die Here Jesus staan in sy kombuis.  David het gestotter (wie sou nie?):  “Dit is ... uhmm   ... nie dat U nie hier moet wees nie, maar ek is net nie gewoond dat U in ’n sigbare vorm by my kom kuier nie.”

Die onverwagse besoek het vir David onkant betrap en hy het begin wonder of hy iets verkeerd gedoen het.  Jesus het geglimlag en die lig in Sy oë het helderder geword.  “Sal jy saam met My vir ’n wandeling gaan?”  “Uhmm ... ja ... natuurlik!”

En so het hulle twee al langs die rustige grondpaadjie, wat langs David se huis verby kronkel, geloop.  Stadig het die werklikheid by David ingesink en hy het onderlangs gemompel:  “Wat ’n geleentheid!  Jesus het al die antwoorde vir my probleme - my verhoudings by die werk, my bekommernisse oor die toekoms, my huislike probleme.  Ek moet net vra.  Wow!”

Hulle het ’n hele tydjie in stilte geloop, toe David begin praat:  “Ekskuus tog, Here, ek wil graag vir U oor hierdie baie moeilike probleem raad vra ...”

Voor David sy sin kon voltooi, het Jesus sy vinger na sy lippe gebring:  “Shh, ... kan jy dit hoor?”  Aan die begin kon David niks hoor nie, maar toe kom die fyn gekabbel van ’n nabygeleë stroom - ’n skoon, helder klank wat die pragtige herfskleure gekomplimenteer het.  En die Here het vir hom gesê:  “Is dit nie mooi nie?”  “Ah ... ja .. ek dink so.”

 

David was skoon van sy wysie af en na ’n paar minute het hy weer die moed bymekaar geskraap om sy probleem verder te stel.  Hulle twee was besig om verby ’n indrukwekkende stuk grasland te stap, toe David sê:  “Ek is bekommerd oor my gebedslewe.  Dinge is vaal.  Volgens die boeke wat ek gelees het ...”  Jesus het Sy arm om David se skouer gesit:  “Wag, stil ... hoor jy dit?”  Kinders het deur die grasland gehardloop.  Weer eens, het Hy geglimlag:  “Is dit nie wonderlik nie?”  “Ja, nou dat U dit noem ...” en David het half geïrriteerd gesê:  “U weet ek is lief vir kinders.”

Hulle twee het aangeloop en David het gedink:  “Wat as ek hierdie rare geleentheid deur my vingers laat glip, hier is al die antwoorde tot al my probleme.”  David het besluit om ’n laaste uitweg te neem en oor geloofskwessies te praat.  Dis tog immers in die Here se belangstellingsveld.  “Here, ek wonder wat dink U van al die debatte rondom die Bybel ...”

Weer het ’n vriendelike arm om sy skouer gekom en David het op sy tande gekners.  Hulle het onder ’n  boom gestaan en die Here het gesê:  “.... kan jy dit hoor en kan jy dit sien?”

Daar was ’n swerm voëls aan die sing in die boom:  “Klink dit nie pragtig nie?”  en toe wys die Here met Sy vinger vir David na ’n man en vrou wat hande vashou en laggend in die pad afgestap kom.  “Is dit nie mooi nie?”

Toe loop hulle weer aan en David het besef, soos die knop in sy maag gegroei het, dat al sy gesprekke onderbreek sal word.  Verder het die Here sy aandag gevestig op ’n blom hier en ’n skoenlapper daar.

Uiteindelik het hulle by David se huis gearriveer.  David was so ontsteld dat hy nie aan iets kon dink om te sê nie.  Die Here kyk hom met ’n glimlag in die oë en sê saggies:  “David, hou op om so hard te probeer.”
